
A. ROEPINGS-RETRAITE VIR LERAARS: 24-26 MEI 2010

Twaalf predikante uit die ringe van Upington, Carnarvon en Kenhardt het op 24-26 Mei 2010 ’n roepings-retraite, aangebied deur dr George Roux, by Duin-in-die-Weg (±70 km vanaf Upington) bygewoon.
Die terugvoer van persone wat die retraite bygewoon het, was baie positief. Groot waardering is uitgespreek teenoor dr. Roux asook die roepings-retraite program van die sinode.

Dié retraite was deel van die predikanteversorgingsprogram wat die sinode in Noord-Kaapland vir sy predikante bied. Huidig bied die sinode twee roepingsretraites per jaar aan.
Die sinode van die Ned. Geref. Kerk in Noord-Kaapland het in 2008 besluit dat:
1.
twee VBO-roepingsretraites per jaar oor ’n tydperk van 3 jaar moet plaasvind.

2.
elke leraar in die sinode in Noord-Kaapland dié VBO-roepingsretraite bywoon.

3.
’n maksimum van 15 leraars per VBO-roepingsretraite toegelaat word.

4.
Upington en Kimberley as “sentrale punte” vir VBO-roepingsretraites dien.

5.
’n VBO-roepingsretraite behels:

(i)
twee dae vir ’n retraite oor die leraar se roeping

(ii)
elke leraar ’n sessie(s)/onderhoud met dr George Roux moet hê.

6.
die sinodale kommissie vir bedienings-ondersteuning moet begroot vir twee VBO-roepingsretraites per jaar wat o.a. die volgende koste behels:

(i)
koste van dr George Roux

(ii)
subsidie vir reiskoste van leraars.

Die doelwit van retraites is om die roepingsfokus, spiritualiteit, gawe van onderskeiding, geestelike groei van predikante te ontwikkel en te bevorder.
Die volgende spreekkamer geleentheid vind plaas op 16-18 Augustus 2010 – die ringe van Hopetown en Kimberley is dan aan die beurt.
Terug na inhoud



B. LEER WEER KONINKRYKSTAAL - STEPHAN JOUBERT

Die volgende artikel deur Stephan Joubert het in die Volksblad van 23 Mei 2010 verskyn [http://www.volksblad.com/Rubrieke/WoordenPerspektief/Leer-weer-koninkrykstaal-20100523]:

My gunstelingboek oor leierskap is dié van die kerkleier Bill Easum – Leader­ship on the other side: No rules, just clues (2002).
Hy sê : “Every­one perceives reality through their Life Metaphors... Life Metaphors construct reality for us rather than simply organize it. They create the world we inhabit rather than simply describe it. When our Life Metaphors change, we change.”

Ons taal is tekenend van ons verstaan van die werklikheid. Thomas Hine sê tereg: “When metaphors change, it usually means that reality has done so already.” 

Daarom luister ek graag na die kerklike taal van mense wanneer ek iewers leierskaptoerusting doen.
Dit vertel gou of kerklike beheer hoogty vier en of die koninkryk van God veld wen.
Wanneer mense wat mekaar jare lank ken mekaar tydens kerklike vergaderings as “u” aanspreek, kan jy ook kommissies en dik verslae iewers te wagte wees.
In sulke omgewings is ek nooit verbaas nie om te sien kommissies begroot die hoeveelste keer vir ’n kerklike geldelike verlies.
Of dat kerklike aksies eers “behoorlik” goedgekeur moet word deur mense wat nie self daarby betrokke is nie.
In sulke omstandighede wen teoretiese gesprekke oor geloof, nie die praktyk en waagmoed daarvan nie.

Sodra ek in kerklike omgewings taal hoor wat te make het met “die pligte van ’n leraar” of “verslagdoening”, dan kan ek my kop op ’n blok sit die plaaslike leraar word in sulke milieus as algemene geestelike praktisyn of geestelike skakelbeampte beskou wat almal ter wille moet wees.
Daar werk leraars as betaalde amptenare van die kerkraad wat mense moet besoek, bedien en tevrede hou.
G’n wonder nie ek loop ongelukkige, uitgebrande leraars in sulke omgewings raak.
Tesame met taakgedrewe kerkrade waar ’n paar individue meen hulle moet oor almal “toesig hou”.
Ook het ek agtergekom daardie immergroen kerklike woord “betrokkenheid” word gedurig opgevolg met uitdrukkings soos: “Ons mense is onbetrokke; “Hier by ons is geen geestelike groei of diepte nie,” of “Hoe kry ons ooit ons lidmate betrokke?”

Maak nie saak hoeveel keer jy aan hulle verduidelik kerkwees gaan nie oor die “drie goor g’s” (getalle, geboue, geld) nie – alles word hieraan gemeet.

In sulke omgewings hoor jy gedurig van “doodsheid”, omdat mense nie “getrou inskakel” by uitgediende programme wat kunsmatig met kerklike aarvoeding aan die lewe gehou word nie.
Ons kerklike taal verraai ons onbeholpenheid om doeltreffend in die doodgewone lewe as burgers van God se koninkryk aanwesig te wees.
Is dit dalk hoekom die kerk-navorser George Barna bevind hoe langer mense in die kerk “betrokke” is, hoe minder oefen hulle enige impak in die samelewing uit?

Jesus gebruik nooit kerktaal nie. Terme soos “uitreike” of “evangelisasie” is nie eens op sy lippe nie, want Hy is lankal reeds daar!
Jesus ken geen “ons-hulle”-wêreld nie. Sy koninkrykswêreld is nie dié van statiese monumente of godsdienstige instellings nie. Jesus se taal oor God se koninkryk speel in die lewe van elke dag af.
Dit is subversief, sorgvry en bevrydend – vir benouende kerklikes, bedoel ek!

Die impak van Jesus se groepie koninkryks­navolgers wat sy taal agterna praat en leef, is altyd op die grondgebied van ander koninkryke te bespeur. Wanneer een liggie in die donker begin skyn, of as ’n bietjie suurdeeg in ’n bak meel beland, of as mosterdsaad tussen ander plante begin groei, dán eers sien jy die koninkryk van God in aksie.
Die uitdaging is om weer die metafore van die koninkryk van God aan te leer.
Wanneer ons opnuut die koninkrykstaal van Jesus baasraak – wat te make het met spontane groei, daarwees, liefde en waagmoed binne God se ryk – dan gaan ons koppe, harte, lippe, vingers en voetsole dit begin glo en begin agterna doen.

(Volksblad 23 Mei 2010 – Stephan Joubert)

Terug na inhoud



C. BELANGRIKE WET OOR KINDERS IN AFRIKAANS BESKIKBAAR

Die vereniging van Regslui vir Afrikaans (VRA) het op hul koste die belangrike nuwe kinderwet in Afrikaans vertaal.
Onderstaande vertaalde wette is gratis beskikbaar op die VRA se webwerf. Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.vra.co.za/]

· Wet op Ouer Persone, Nr 13 2006

· Die Wet op Plaaslike Regering: Munisipale Eiendomsbelasting, 2004 (Wet No. 6 van 2004)

· Wet No. 6 van 2004 – Regulasies

· Die Wet op die Bevordering van Administratiewe Geregtigheid, 3 van 2000

· Die Nasionale Kredietwet, 34 van 2005

· Kinderwet nr 38 van 2005

Terug na inhoud



D. BASAAR NED. GEREF. KERK DUTOITSPAN – 5 JUNIE 2010

Ned. Geref. Kerk Dutoitspan hou op Saterdag 5 Junie 2010 basaar.

Die basaar begin om 10vm op die gronde agter die kerksaal (hoek van Rosestraat en Dyerplek)
Terug na inhoud



E. NED. GEREF. KERK MAREETSANE BENODIG ’N KANSELBYBEL

Die Ned. Geref. Kerk in Mareetsane het onlangs ’n nuwe leraar bevestig, nl. – ds. Johan Cronjé – van Rosendal. Ds. Cronje vra: 

Is daar dalk ’n gemeente wat nog van die groot Kanselbybels het wat hulle nie meer gebruik word nie. Die gemeente sal dit graag wil oorneem – teen vergoeding, natuurlik.

(Dries Prins  - skriba Mareetsane)

Terug na inhoud



F. NUUSBRIEF VAN TEOLOGIE@KOVSIES
Lyzette Hoffman, redakteur van Teologie@Kovsies, skryf:
“Die Fakulteit kyk terug op 30 genade jare. Hierdie uitgawe illustreer die invloed van die Fakulteit wat tot in Afrika strek, verhoudinge wat met Yale Universiteit, VSA en Titus Brandsma Instituut in Nijmegen, Nederland gebou word. Die seisoen van die Heilige Gees is op hande, ‘n tyd om na te dink en voor te berei vir wat die Heilige Gees deur ons wil doen. Die werk van die Heilige Gees in die lewens van mense soos Jonathan Edwards in die vorige eeu, word vandag nog voortgesit deur mense wat Edwards se bydraes bestudeer. Teoloë van Europa en Afrika vorm die lewens van studente hier en in Afrika. Die Here rus sy kinders toe om openlik die Koninkryk van die Here in alle sfere van die lewe, privaat en openbaar, te verkondig, as deel van jou kultuur en soms in stryd met jou kultuur...
Klik hier om die nuusbrief van Teologie@Kovsies te lees.

Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.ufs.ac.za/newsletter/newsletter.php?sid=108]

(Dr. GP Botha: direkteur Shepherd)

Terug na inhoud



G. GRONDHERVORMING - ENIGE GRONDE VIR GRONDEISE?

Op watter gronde maak enige mens aanspraak op enige stuk grond? 

Ons weet nie aldag nie, maar wat ons wel weet is dat grond ’n baie emosionele saak binne ons Afrika-, en by name Suider-Afrikaanse, konteks is. Hoeka het ons kleintyd lustig saamgesing en dit bedoel: Laat die erwe van ons vad’re vir ons kinders erwe bly.

In voeling met ons emosies het die NG Kerk - tog met die verstand – in 2002 baie verantwoordelike riglyne opgestel waarvolgens ons glo mens die grondspeletjie op ’n Christelike wyse kan speel. Jy kan hierdie 9 reëls weer gaan lees – vra dit hier aan. Hierdie reëls sal weer herskryf moet word. Maar in kort kom die 9 reëls intussen hierop neer:  

1. Pak grondhervorming positief aan as noodsaaklike en integrale deel van die nasionale versoeningsproses;
2. Hanteer grondhervorming met sensitiwiteit, omsigtigheid en nugterheid;
3. Grondhervorming moet op ’n gesonde landbou-ekonomiese grondslag berus;

4. Verhoed dat grondhervorming ’n politieke speelbal word;
5. Grondhervorming moet ’n gesonde juridiese basis hê;
6. Grondhervorming moet deel uitmaak van ’n omvattende ontwikkelingsprogram;
7. Hou deurentyd rekening met die totale ekologie;
8. Vergoed verkopers markverwant;
9. Handel eise, veral restitusie-eise, onmiddellik af.

Ondertussen het daar baie water oor onse grond in die see geloop en die toepassing van regeringsbeleid, saam met onverantwoordelike uitsprake van mense wat van beter behoort te weet, het net gemaak dat ons van die kerk se kant af weer nuut moet dink en sê oor die hele grondkwessie.
Met dit ingedagte het die Algemene Sinode se Taakspan: Grondhervorming en Landelike Ontwikkeling op 26 Mei in Pretoria vergader en onder andere verteenwoordigers van AgriSA en TLUSA ontmoet. 

Transvaalse Landbou-Unie (TLUSA):
TLUSA is bekommerd dat voedselsekuriteit (beskikbaarheid) en -veiligheid (gesondheid) bedreig word deur dinge wat gesê word en deur dinge wat binne ons konteks gebeur. Artikel 25 van ons Grondwet handel onder andere oor ons eiendomsreg. Daar is ook ander artikels wat die saak aanspreek, maar as enige van die artikels afsonderlik, sonder verband met mekaar, gelees word, ontwikkel daar ’n krisis met betrekking tot Grondhervorming. Mens moet maar hierdie Grondwet en artikels ook globaal hanteer. TLU voel ongemaklik dat artikels uit die Grondwet misbruik word met die oog op eiendomlikheid oor die totale spektrum. Hulle vrees die gevaar van nasionalisering – ook wyer as boerdery. 

Hierdie optrede en vrees, sê TLU, het reeds ’n effek op die moraal van ons mense. Verder word die voortdurende verdagmaking van die totale boerderygemeenskap ten opsigte van hulle arbeiders ook baie negatief beleef. Die tot niet gaan van die grootste deel van hertoegekende grond werk ook geweldig negatief in op die voedselvoorsiening, asook op die moraal van ons boerderygemeenskap. TLUSA se belewing van die regering se deursigtigheid in hierdie saak (ook met betrekking tot nasionalisering) is dat daar dinge beoog word wat nog nie met die publiek (by name die boerderygemeenskap) gedeel word nie. 

AgriSA:

AgriSA is ook baie bekommerd oor geluide uit regeringskringe. Dis asof daar nie oor Landbou regtig ’n Regeringsbeleid is nie, maar net beleid oor Grond. En in grondverband is daar verskeie mense in die regering wat die Grondwet net sien as ’n wegspringplek van waarheen daar, volgens hulle, beweeg behoort te word. Daarom wek sekere praktyke rondom grondsake uit die resente verlede groot kommer. 

Erger kommer is dat daar 19 hofsake ten gunste van die boerderygemeenskap was, maar die Staat minag bloot die hofuitsprake en voer dit nie uit nie. ’n Zimbabwe-dilemma word nie as vergesog gesien nie en op die oomblik is daar groot kommer oor ons Boere se gemoedstoestand. 

Na die gesprek moes die Taakspan maar net vir mekaar sê: In die RSA gaan dit nie meer net om grond nie. Dit gaan om ’n stuk revolusie wat vir die revolusionêres momentum verloor het. En sonder hierdie momentum wankel jou magsbasis.

Rondom hierdie saak sal die kerk, sonder om in politieke slagysters te trap, ’n inligtingsbron moet wees vir ons mense, asook ’n spreekbuis vir hulle wat stemloos is rondom grondsake, misdaad, korrupsie en al daardie lelike goed. Maar buiten inligting verskaf moet die kerk met nuwe ywer beskikbaar wees om ons boerderygemeenskap pastoraal by te staan en op te hef.

Want weet jy wat? As ons rondom die chaos op Landbou- en ander gebiede, na alles en almal luister en kyk, dan besef ons ook maar net: Ons Boere, nee, al ons mense, het die kerk se ondersteuning en voorbidding dringend nodig. As daar ’n tyd was waarin ons nie mag ophou bid nie, dan is dit nou. Maar vir die wat glo, sê Philip Yancey iets soos: “Voorbidders is die skrywers van die geskiedenis.” Kom ons tel die pen op en dan skryf ons ons land se geskiedenis. Doen dit sommer nou.

(Deur Pieter Raath en SW Scott – Oorgeneem uit ePosduif van KwaZulu-Natal)

Terug na inhoud



H. PASTORALE BERADINGSKURSUS: ’N TIEN-FASE GENESINGSMODEL

Potchefstroom: 24 Julie – deur prof Wentzel Coetzer

In hierdie kursus word ’n genesingsmodel aan die orde gestel wat bestaan uit tien fases waardeur persone begelei kan word tot emosionele en geestelike genesing. Die kursus is gebaseer op die boek, Love is a choice, deur die Christen psigiaters Robert Hemfelt, Frank Minirth en Paul Meier. Dit gaan hier oor ’n model wat met vrug toegepas kan word op byvoorbeeld die begeleiding van persone met ’n probleem van mede-afhanklikheid, huweliksprobleme, enige vorm van verslawing (byvoorbeeld chemiese afhanklikheid, eetversteurings, seksuele verslawing, ens.) asook die hantering van onverwerkte emosionele pyn uit die verlede (trauma, verliese, ens).

Plek
Gastehuis aan linkerkant van hoofgebou van ALS-Groep - 2 km uit Potch op
JHB pad (N12) aan linkerkant 
GPS koördinate: Suid: 26.69543 Oos: 27.13456
Koste
R170 (sluit in sleutelnotas en verversings)

Tyd
08:00 – 13:00

Navrae en bespreking
0836600409 of 018-2947457(h)

Navrae en bespreking
0836600409 of 018-2947457 of
wentzelcoetzer@telkomsa.net (huis)

wentzel.coetzer@nwu.ac.za (universiteit)

Handleiding
Opsioneel te koop teen R150 (plus R20 vir posgeld)

Terug na inhoud



I. PASTORALE BEGELEIDING VAN DIE EMOSIONEEL VERWONDE PERSOON AS GEVOLG VAN GODSDIENSVERSLAWING

Potchefstroom: 14 Aug. – deur Prof Wentzel Coetzer

In hierdie kursus word daar dus gefokus op die oënskynlike paradoks van godsdiens wat enersyds binne sekere kontekste ’n helende en bevrydende rol kan vervul, veral wanneer dit op gebalanseerde en gesonde wyse beoefen word en waar die motief daaragter suiwer en opreg is; en andersyds die gevaarkant van godsdiens - met ‘gevaar’ word in hierdie konteks dan bedoel dat daar dieperliggende onverwerkte emosionele pyn aanwesig mag wees wat uiteindelik as dryfveer kan dien tot ontvlugting in oordrewe godsdienstige aktiwiteite. Die werklike pyn word nooit hanteer nie en deur middel van die stiptelike onderhouding van ’n magdom geestelike wette en reëls word daar eintlik net meer pleisters en verbande op ’n septiese wond geplaas. Die finale resultaat van so ’n proses kan dan godsdienstige verslawing impliseer waar mense uiterlik gelukkig voorkom, maar innerlik met ’n magdom van seer en pyn worstel. Praktiese riglyne vir die pastorale begeleiding van sulke verwonde persone tot ware heling word dan ook aan die orde gestel.

Plek
Gastehuis aan linkerkant van hoofgebou van ALS-Groep - 2 km uit Potch op
JHB pad (N12) aan linkerkant 
GPS koördinate: Suid: 26.69543 Oos: 27.13456
Navrae en bespreking
0836600409 of 018-2947457 of
wentzelcoetzer@telkomsa.net (huis)

wentzel.coetzer@nwu.ac.za (universiteit)

Handleiding
Opsioneel te koop teen R150 (plus R20 vir posgeld)

Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

